
Profi plant a phobl ifanc am alergedd bwyd


Mae'r llyfryn hwn yn cynnwys yr hyn y dylai gweithiwr gofal iechyd proffesiynol edrych amdano wrth benderfynu a ddylid cynnig profion am alergedd bwyd i blentyn neu berson ifanc, a'r camau i'w dilyn wrth wneud diagnosis yn y GIG yng Nghymru a Lloegr. Mae’n egluro’r canllawiau (cyngor) gan NICE (y Sefydliad Cenedlaethol dros Iechyd a Rhagoriaeth Glinigol). Cafodd ei ysgrifennu ar gyfer rhieni a gofalwyr. Fodd bynnag, rydym yn deall y bydd llawer o blant a phobl ifanc am wybod drostynt eu hunain beth mae canllawiau NICE yn ei ddweud. Gallai'r llyfryn hwn fod yn ddefnyddiol iddynt hwy ac unrhyw un sydd â diddordeb mewn alergedd bwyd ymysg plant a phobl ifanc. 

Nod y llyfryn yw eich helpu i ddeall sut y dylid canfod alergedd bwyd ymysg plant a phobl ifanc yn y GIG. Nid yw’n disgrifio alergedd bwyd na’r profion na'r triniaethau ar ei gyfer yn fanwl. Dylai gweithiwr gofal iechyd proffesiynol eich plentyn drafod hyn gyda chi a'ch plentyn. Mae enghreifftiau o gwestiynau y gallech eu gofyn yn y llyfryn hwn i’ch helpu gyda hyn. Gallwch gael rhagor o wybodaeth gan y sefydliadau a restrir ar dudalen 13.

Mae'r cyngor yng nghanllaw NICE yn cynnwys: 

· Plant a phobl ifanc hyd at eu pen-blwydd yn 19 oed sydd â symptomau neu arwyddion a allai awgrymu alergedd bwyd.

Plant a phobl ifanc sydd â risg uwch o ddatblygu alergedd bwyd. Er enghraifft, efallai bod ganddynt gyflwr arall eisoes sy'n gysylltiedig ag alergeddau fel asthma, ecsema atopig (math o ecsema sy'n gysylltiedig ag alergedd sy'n tueddu i redeg mewn teuluoedd) neu lid alergaidd y ffroenau (math o alergedd sy'n cynnwys clefyd y gwair). Fel arall, efallai bod ganddynt riant, brawd neu chwaer sydd ag alergedd bwyd neu gyflwr sy'n gysylltiedig ag alergedd. 

Nid yw'n edrych yn benodol ar y canlynol:

Plant a phobl ifanc sy'n cael adwaith i fwyd na chaiff ei achosi gan y system imiwnedd (er enghraifft, anoddefiad lactos, y prif siwgr a gaiff ei ganfod mewn cynnyrch llaeth).

Gofal sy'n canolbwyntio ar yr unigolyn

Yn y GIG, mae hawliau a chyfrifoldebau gan gleifion a gweithwyr gofal iechyd proffesiynol fel y nodir yng Nghyfansoddiad y GIG (www.dh.gov.uk/en/Healthcare/NHSConstitution/index.htm). Ysgrifennir pob un o ganllawiau NICE i adlewyrchu'r rhain. Mae hawl gan blant a phobl ifanc sydd ag alergedd bwyd posibl, a'u rhieni a'u gofalwyr (lle y bo'n briodol) i fod yn rhan o'r trafodaethau a gwneud penderfyniadau hyddysg am eu triniaeth a'u gofal gyda'r tîm gofal iechyd. Mae eu dewisiadau'n bwysig a dylai gweithwyr gofal iechyd proffesiynol gefnogi'r rhain lle bynnag y bo'n bosibl. Dylid trin pob plentyn a pherson ifanc a'i rieni a'i ofalwyr ag urddas a pharch.

Er mwyn helpu plant a phobl ifanc, a'u rhieni a'u gofalwyr, i wneud penderfyniadau, dylai gweithwyr gofal iechyd proffesiynol egluro'r profion ar gyfer alergedd bwyd. Dylent sôn am y manteision a'r risgiau posibl sy'n gysylltiedig ag amgylchiadau personol y plentyn neu'r person ifanc. Dylid rhoi gwybodaeth berthnasol i blant a phobl ifanc, a'u rhieni a'u gofalwyr, sy'n addas iddynt ac sy'n adlewyrchu unrhyw anghenion crefyddol, ethnig neu ddiwylliannol sydd ganddynt.  Dylai hefyd ystyried unrhyw anableddau corfforol neu ddysgu, problemau gyda’r golwg neu’r clyw, neu anawsterau iaith sydd ganddynt. Dylent allu defnyddio gwasanaeth cyfieithydd neu eiriolwr (rhywun sy'n eich helpu i fynegi eich safbwynt) os oes angen. 

Ar gyfer plant o dan 16 oed, bydd yn rhaid i'w rhieni neu ofalwyr roi caniatâd ar gyfer eu triniaeth, oni bai ei bod yn amlwg eu bod yn deall y driniaeth yn llawn ac yn gallu rhoi eu caniatâd eu hunain. 
Pan fo rhieni a gofalwyr yn rhan o'r driniaeth dylent allu trafod neu adolygu gofal eu plentyn. Fel y bydd triniaeth yn mynd rhagddi, neu amgylchiadau'n newid, mae'n bosibl y bydd plant a phobl ifanc (neu, lle y bo'n briodol, eu rhieni a gofalwyr) yn newid eu meddwl am driniaeth neu ofal. 

Dylai gweithwyr gofal iechyd proffesiynol ddilyn cyngor yr Adran Iechyd ar ganiatâd (www.dh.gov.uk/consent) a'r cod ymarfer ar gyfer y Ddeddf Galluedd Meddyliol. Mae gwybodaeth am y Ddeddf a materion caniatâd ar gael yn www.publicguardian.gov.uk Yng Nghymru dylai gweithwyr gofal iechyd proffesiynol ddilyn cyngor ar ganiatâd gan Lywodraeth Cynulliad Cymru (www.cymru.nhs.uk/consent).

Dylid cynllunio gofal pobl ifanc sy'n symud o wasanaethau plant i wasanaethau oedolion yn unol â chanllawiau'r Adran Iechyd ('Transition: getting it right for young people’ sydd ar gael o www.dh.gov.uk).

Mewn argyfwng, os na ellir cysylltu â'r sawl sydd â chyfrifoldeb rhiant, gall gweithwyr gofal iechyd proffesiynol roi triniaeth ar unwaith pan fo hynny er lles y plentyn. 

Alergedd bwyd

Pan fydd system imiwnedd y corff yn adweithio'n negyddol i fwyd penodol caiff ei alw'n alergedd bwyd. Gall alergeddau bwyd arwain at amrywiaeth eang o symptomau, yn cynnwys adweithiau ar y croen (fel brech goch goslyd neu chwydd ar y gwefusau, yr wyneb ac o amgylch y llygaid), problemau treulio bwyd (fel poen stumog, chwydu neu ddolur rhydd) a symptomau tebyg i glefyd y gwair (fel tisian a llygaid coslyd). Gall symptomau ymddangos yn sydyn, o fewn munudau i fwyta'r bwyd, neu gallant gymryd oriau neu ddiwrnodau i ddatblygu. Ar adegau, gellir cael symptomau difrifol, fel y gwddf yn chwyddo, synau anadlu cryg, a diffyg anadl sydyn neu wichian. Mae alergeddau bwyd yn fwy cyffredin ymysg plant nag oedolion am fod plant yn aml yn tyfu allan o'u halergedd. Y bwydydd mwyaf cyffredin y mae gan blant alergedd iddynt yw llaeth buwch, wyau ieir, cnau daear, a chnau coed fel cnau cyll a chnau cashiw.  

Os bydd y corff yn adweithio'n negyddol i fwyd penodol ond na chaiff yr adwaith hwn ei achosi gan y system imiwnedd, gelwir y cyflwr yn 'anoddefiad bwyd' (na chânt eu cwmpasu yn y canllaw NICE hwn).

Beth fydd yn digwydd pan fyddwn yn gweld gweithiwr gofal iechyd proffesiynol?

Os ydych yn poeni y gall fod gan eich plentyn alergedd bwyd gallwch siarad â gweithiwr gofal iechyd proffesiynol (gall fod yn feddyg teulu, ymwelydd iechyd neu nyrs ysgol eich plentyn). Dylent eich holi am symptomau eich plentyn i weld a allai alergedd bwyd fod yn achos posibl. Dylent holi a yw eich plentyn wedi cael unrhyw rai o'r symptomau canlynol:

· Problemau croen, fel croen yn cochi, brech goslyd sy'n debyg i frech danadl poethion, chwydd ar y gwefusau, yr wyneb neu o amgylch y llygaid, neu ecsema. 

· Problemau wrth fwyta neu gyda'i system dreulio, fel gwrthod bwyta neu fwydo, poen stumog, chwydu, dolur rhydd, rhwymedd neu 'adlif' (lle mae asid o'r stumog yn gollwng i'r oesoffagws, neu'r corn gwddf; mewn babi gall hyn achosi crio gormodol, crymu'r cefn a chwydu aml ar ôl bwydo).

· Symptomau tebyg i glefyd y gwair, yn cynnwys tisian, trwyn a/neu lygaid coslyd neu drwyn llawn.

· Gwichian, pesychu, diffyg anadl neu anadlu anodd, swnllyd sy'n datblygu'n sydyn. Mae hyn yn digwydd gan fod y gwddf neu'r llwybr anadlu isaf wedi chwyddo a all fod yn arwydd cynnar o adwaith anghyffredin o'r enw 'anaffylacsis'. Mae anaffylacsis yn argyfwng meddygol ac mae angen ei drin ar unwaith oherwydd gall fod yn angheuol mewn nifer fach o achosion. 

Dylai'r gweithiwr gofal iechyd proffesiynol hefyd holi a yw eich plentyn yn teimlo'n flinedig yn aml a ph'un a yw wedi cael unrhyw broblemau tyfu. 
Beth fydd yn digwydd os amheuir alergedd bwyd?

Os gall alergedd bwyd fod yn achosi symptomau eich plentyn, dylai eich meddyg teulu, neu weithiwr gofal iechyd proffesiynol arall sydd wedi'i hyfforddi i ganfod ac asesu alergedd bwyd, ofyn rhai cwestiynau manylach am symptomau a hanes meddygol eich plentyn. Ni ddylid cynnig profion alergedd i'ch plentyn heb fod y cwestiynau hyn wedi'u gofyn yn gyntaf. 
Dylai'r cwestiynau am y symptomau gynnwys:

· beth oedd oed eich plentyn pan ddechreuodd y symptomau

· pa mor gyflym maent yn datblygu

· pa mor ddifrifol y maent

· am ba hyd y byddant yn para

· pa mor aml maent yn digwydd

· ble maent yn digwydd fel arfer, er enghraifft yn yr ysgol neu gartref

· a yw'r un symptomau yn digwydd bob tro y bydd eich plentyn yn bwyta bwyd penodol

· faint o'r bwyd a amheuir y mae angen i'ch plentyn ei fwyta i'r symptomau ymddangos.

Dylai'r gweithiwr gofal iechyd proffesiynol hefyd holi a yw eich plentyn wedi cael unrhyw gyflyrau eraill sy'n gysylltiedig ag alergeddau (fel asthma, ecsema neu lid alergaidd y ffroenau) neu a oes ganddo riant neu frawd neu chwaer sydd ag un o'r cyflyrau hyn neu alergedd bwyd. Dylai eich holi beth allai fod yn achosi'r symptomau yn eich barn chi, a ydych wedi rhoi cynnig ar unrhyw driniaethau eisoes, neu a ydych wedi ceisio tynnu unrhyw fwydydd o ddeiet eich plentyn ac yna eu hailgyflwyno. 

Dylai eich gweithiwr gofal iechyd proffesiynol ofyn cwestiynau i'w helpu i ddeall hanes eich plentyn o fwydo, er enghraifft a gafodd ei fwydo o'r fron neu gyda fformiwla a beth oedd ei oedran pan ddechreuodd gael bwyd solet. Ar gyfer plant sy'n cael eu bwydo o'r fron, dylai'r gweithiwr gofal iechyd proffesiynol ofyn rhai cwestiynau am ddeiet y fam i weld a allai symptomau'r plentyn fod yn gysylltiedig ag amlygiad i fwydydd penodol drwy laeth y fron. 

Yna dylai'r gweithiwr gofal iechyd proffesiynol asesu eich plentyn am broblemau tyfu, arwyddion efallai nad yw'n cael y maeth sydd ei angen arno o'i fwyd, neu unrhyw broblemau corfforol eraill.  

Beth fydd yn digwydd nesaf?

Os bydd eich gweithiwr gofal iechyd proffesiynol yn amau y gallai fod gan eich plentyn alergedd i un neu fwy o fwydydd dylai roi gwybodaeth i chi a'ch plentyn i ddechrau am alergeddau bwyd (ar ffurf y gall eich plentyn ei deall os yw'n bosibl). Dylai hyn gynnwys y math o alergedd y gall fod yn ei farn ef (gweler y blwch ar dudalen 9), a oes unrhyw risg bod gan eich plentyn adwaith alergaidd difrifol, a sut y gellir canfod yr alergedd.  

Dylai hefyd roi gwybodaeth i chi am ble y gallwch gael cymorth i chi a'ch plentyn, yn cynnwys sut i gysylltu â grwpiau cymorth. 

Os amheuir bod gan eich plentyn alergedd i laeth buwch, dylid cynnig cyngor i chi ar ba fath o fformiwla hypoalergeddol i'w ddefnyddio ar gyfer babi a gaiff ei fwydo gyda fformiwla, neu ba fath o amnewidyn llaeth i'w ddefnyddio ar gyfer plentyn hŷn. Dylid rhoi cyngor i famau sy'n bwydo o'r fron ynghylch pa fwydydd y dylent eu hosgoi. Dylech gael cynnig help gan ddeietegydd os bydd ei angen arnoch. 
	Cwestiynau y gallech chi neu eich plentyn fod am eu gofyn i'ch gweithiwr gofal iechyd proffesiynol

· A allai symptomau fy mhlentyn gael eu hachosi gan alergedd bwyd?

· A ellir cadarnhau alergedd bwyd fy mhlentyn?

· Beth fydd cael alergedd bwyd yn ei olygu i'm plentyn? 

· A oes unrhyw sefydliadau cymorth yn ein hardal leol? 


Canfod alergedd bwyd eich plentyn

Dylai eich gweithiwr gofal iechyd proffesiynol ddefnyddio'r wybodaeth am symptomau a hanes meddygol eich plentyn i benderfynu a yw profion alergedd yn briodol ac, os felly, pa fath o brawf fyddai'n addas. Mae hyn yn dibynnu'n rhannol ar y math o alergedd a amheuir. 

	Mathau o alergedd bwyd

Mae dau fath o alergedd bwyd. Mae'r math yn dibynnu ar b'un a yw'r adwaith alergaidd wedi'i sbarduno gan wrthgorff o'r enw imiwnoglobwlin E (a elwir yn IgE fel arfer). Y gwrthgyrff hyn yw'r arwyddion cemegol sy'n creu adwaith alergedd acíwt (sydyn). 

Gydag alergedd bwyd a ganolir gan IgE, mae adweithiau fel arfer yn digwydd o fewn munudau i fwyta'r bwyd. Ymysg y symptomau cyffredin mae'r croen yn mynd yn goch, brech goslyd, a chwydd ar y gwefusau, yr wyneb neu o amgylch y llygaid. Mae anaffylacsis (a ddisgrifir ar dudalen 6) yn adwaith prin ond mwy difrifol. 

Gelwir y math arall o alergedd bwyd yn alergedd bwyd na chaiff ei ganoli gan IgE. Nid gwrthgyrff IgE sy'n achosi'r math hwn o alergedd (mae fel arfer am fod celloedd yn adweithio yn y system imiwnedd). Mae adweithiau na chânt eu canoli gan IgE yn aml yn ymddangos sawl awr neu ddiwrnod ar ôl bwyta'r bwyd a gallant achosi symptomau dros gyfnod hwy, fel ecsema, dolur rhydd, rhwymedd ac, mewn achosion mwy difrifol, problemau tyfu.

Weithiau bydd plant yn cael adwaith cymysg sy'n achosi symptomau ac arwyddion IgE a rhai nad ydynt yn gysylltiedig ag IgE (er enghraifft, mae hyn yn digwydd ymysg rhai plant sydd ag alergedd i laeth buwch).


Canfod alergedd bwyd a ganolir gan IgE

Os bydd eich gweithiwr gofal iechyd proffesiynol yn meddwl bod gan eich plentyn alergedd bwyd a ganolir gan IgE dylai gynnig prawf gwaed neu brawf pigo croen i'ch plentyn. Mewn prawf pigo croen, caiff diferyn bach o hylif yn cynnwys protein bwyd a amheuir ei roi ar y fraich, ac yna gwneir pigiad bach yn y croen drwy'r diferyn i weld a oes adwaith yn digwydd. Dylai eich gweithiwr gofal iechyd proffesiynol egluro'n union beth mae'r profion hyn yn ei gynnwys a'ch holi chi a'ch plentyn pa brawf fyddai'n well gennych ei gael. Ni ddylid cynnig prawf clwtyn atopi i'ch plentyn os nad yw wedi gweld arbenigwr. Ni ddylid eich cynghori i roi cynnig ar her bwyta bwyd, neu gael cynnig y driniaeth hon, heb weld arbenigwr os amheuir bod gan eich plentyn alergedd bwyd a ganolir gan IgE. 
Dylai eich gweithiwr gofal iechyd proffesiynol ystyried symptomau, hanes ac asesiad meddygol eich plentyn yn ogystal â chanlyniadau ei brofion wrth benderfynu a oes ganddo alergedd bwyd.

Canfod alergedd bwyd na chaiff ei ganoli gan IgE

Os yw eich gweithiwr gofal iechyd proffesiynol yn credu bod gan eich plentyn alergedd bwyd na chaiff ei ganoli gan IgE dylai drafod ceisio osgoi'r bwyd am gyfnod prawf (rhwng dwy a chwe wythnos fel arfer) ac yna ailgyflwyno'r bwyd. Gelwir hyn yn ddeiet dileu. Gall gynnwys osgoi un bwyd, neu sawl bwyd. Os bydd symptomau eich plentyn yn gwella neu'n diflannu pan gaiff bwyd ei osgoi, ond yna'n dychwelyd pan gaiff y bwyd hwnnw ei fwyta eto, gall gadarnhau'r alergedd.
Dylid cynnig help a chyngor i chi a'ch plentyn cyn i chi ddechrau deiet dileu. Dylai hyn gynnwys sut i ddeall labeli bwyd i sicrhau nad yw eich plentyn yn bwyta'r bwyd a amheuir mewn camgymeriad, pa fwydydd y gall eu bwyta yn lle hynny er mwyn sicrhau bod ganddo ddeiet iach, a sut i ailgyflwyno'r bwyd yn ddiogel. Dylai eich gweithiwr gofal iechyd proffesiynol hefyd ystyried a yw diwylliant neu grefydd eich plentyn yn effeithio ar y bwydydd y gall eu bwyta a'r bwydydd na all eu bwyta. 
Dylai deietegydd gynnig cymorth i chi os bydd ei angen, i'ch helpu i ddechrau'r deiet dileu a gweld sut rydych yn ymdopi.
Profion amgen ar gyfer alergedd bwyd

Mae rhai ymarferwyr iechyd amgen neu gyflenwol yn cynnig profion ar gyfer alergedd bwyd. Gall y rhain gynnwys profion a elwir yn ginesioleg, dadansoddi gwallt, profion fega a phrofion gwrthgorff IgG sy'n benodol ar gyfer serwm. Ni ddylai eich gweithiwr gofal iechyd proffesiynol gynnig y profion hyn i'ch plentyn gan nad oes tystiolaeth y gellir dibynnu arnynt i ganfod alergedd bwyd. 
Pryd y gallai fod angen i'ch plentyn weld arbenigwr

Mae rhai sefyllfaoedd lle y gallai fod angen i'ch plentyn weld arbenigwr (unigolyn sy'n arbenigo mewn canfod a thrin alergeddau). Mae'r rhain yn cynnwys os bydd eich plentyn wedi rhoi cynnig ar ddeiet dileu ond nad yw wedi gweithio, os credir bod eich plentyn wedi cael adwaith alergaidd difrifol neu os oes ganddo asthma neu ecsema atopig difrifol yn ogystal ag alergeddau i un neu fwy o fwydydd. Efallai y cewch eich cyfeirio at arbenigwr hefyd os yw profion alergedd eich plentyn yn negyddol ond bod eich gweithiwr gofal iechyd proffesiynol yn amau o hyd fod gan eich plentyn alergedd bwyd, neu fod ganddo alergedd i fwy nag un bwyd. 

	Cwestiynau y gallech chi neu eich plentyn fod am eu gofyn i'ch gweithiwr gofal iechyd proffesiynol

· Pa fath o alergedd bwyd a allai fod gan fy mhlentyn?

· Rhowch fwy o wybodaeth i mi am y profion y gall fy mhlentyn eu cael.

· A fydd profion alergedd yn peri poen neu drallod i'm plentyn?

· Pa mor fuan y gellir profi fy mhlentyn a pha mor hir y bydd yn ei gymryd i gael y canlyniadau?

· Os ydym yn rhoi cynnig ar ddeiet dileu, sut y gall sicrhau bod gan fy mhlentyn ddeiet iach? 

· A oes raid i mi osgoi'r bwyd(ydd) yn llwyr - hyd yn oed arlliw ohonynt?

· Beth os yw'r profion alergedd yn negyddol ond bod gan fy mhlentyn symptomau o hyd?

· Os ydym yn cael ein cyfeirio at arbenigwr allwch chi egluro pam?


Rhagor o wybodaeth

Gall y sefydliadau isod roi rhagor o wybodaeth a chymorth i blant a phobl ifanc sydd ag alergedd bwyd. Nid yw NICE yn gyfrifol am ansawdd na chywirdeb unrhyw wybodaeth neu gyngor a roddir gan y sefydliadau hyn.

· Allergy UK, 01322 619898
www.allergyuk.org
· Yr Ymgyrch Anaffylacsis, 01252 542029
www.anaphylaxis.org.uk
Gall y sefydliadau isod hefyd roi rhagor o wybodaeth a chymorth i blant a phobl ifanc ag ecsema.

· Cymdeithas Genedlaethol Ecsema, 0800 0891122
www.eczema.org
· Nottingham Support Group for Carers of Children with Eczema, 0115 926 9996, www.nottinghameczema.org.uk
Gall NHS Choices (www.nhsdirect.wales.nhs.uk) fod yn fan da i gael gwybod mwy. Efallai y gall eich gwasanaeth cyngor a chysylltiadau cleifion (a elwir yn 'PALS' fel arfer) lleol roi rhagor o wybodaeth a chymorth i chi. Dylech hefyd gysylltu â PALS os nad ydych yn fodlon ar y driniaeth a gynigir i chi, ond dylech drafod eich gofal ag aelod o'ch tîm gofal iechyd yn gyntaf. Os na all eich PALS lleol eich helpu, dylent eich cyfeirio at eich gwasanaeth eiriolaeth cwynion annibynnol lleol. Os ydych yn byw yng Nghymru dylech siarad â Galw Iechyd Cymru i gael gwybodaeth am bwy i gysylltu â nhw.

	NICE
Mae NICE yn llunio canllawiau (cyngor) i’r GIG ynglŷn ag atal, canfod a thrin cyflyrau meddygol. Ysgrifennir y canllawiau gan arbenigwyr annibynnol gan gynnwys gweithwyr gofal iechyd proffesiynol a phobl sy’n cynrychioli cleifion a gofalwyr. Maent yn ystyried y dystiolaeth sydd ar gael am y cyflwr a'r triniaethau, barn cleifion a gofalwyr a phrofiadau meddygon, nyrsys a gweithwyr gofal iechyd proffesiynol eraill. Disgwylir i staff sy’n gweithio yn y GIG ddilyn y canllawiau hyn.

I gael rhagor o wybodaeth am NICE, ei waith a sut mae'n gwneud penderfyniadau, ewch i www.nice.org.uk/AboutGuidance
Mae'r llyfryn hwn a fersiynau eraill o'r canllaw sydd wedi'u targedu at weithwyr gofal iechyd proffesiynol ar gael yn www.nice.org.uk/guidance/CG116
Rydym yn annog y GIG a sefydliadau gwirfoddol i ddefnyddio testun o'r llyfryn hwn yn eu gwybodaeth eu hunain am alergedd bwyd.

Mae ‘canllawiau clinigol’ NICE yn rhoi cyngor i’r GIG ar ofalu am bobl sydd â chyflyrau neu glefydau penodol a’r triniaethau y dylent eu cael. 





Dyddiad cyhoeddi: Chwefror 2011


Deall canllawiau NICE


Gwybodaeth i bobl sy’n defnyddio gwasanaethau’r GIG





Os credwch nad yw gofal eich plentyn yn cyfateb i'r hyn a ddisgrifir yn y llyfryn hwn, siaradwch ag aelod o dîm gofal iechyd eich plentyn yn gyntaf.








Efallai na fydd rhai profion yn addas i'ch plentyn, yn dibynnu ar ei amgylchiadau unigol. Os oes gennych gwestiynau am brofion penodol sydd wedi’u cynnwys yn y llyfryn hwn, cofiwch siarad ag aelod o'ch tîm gofal iechyd.








Dylai eich gweithiwr gofal iechyd proffesiynol ystyried symptomau, hanes ac asesiad meddygol eich plentyn, yn ogystal â chanlyniadau ei brofion wrth benderfynu a oes ganddo alergedd bwyd. 

